
„Siapa taoe kaloe orang itoe sekali poen boekan akoe poenja familie tapi ada sala satoe sobatkoe, jang brangkali nanti bisa membri pertoeloengan. Dan lagi kaloe ia itoe bener Tjo In Heng, boeat akoe haroes di bilang satoe kaberoentoengan jang tiada bisa di bilang begimana besarnja."

„Begimana anakkoe?" menanja Pak An Ong koetika liat Hap Keng Kiongtjoe berdiam sadja.

„Kau taoe, ini oeroesan ada sanget besar; djiwanja kau poenja kanda tinggal doea hari lagi, maka kaloe kau soeka trima akoe poenja prenta lekaslah kasi djawaban, soepaja boleh lantas di atoer apa jang perloe."

„Hoe Ong poenja boedi ada begitoe besar, maka tjara begimana hamba brani tiada menoeroet," saoet itoe Kiongtjoe palsoe,,djangan poela baroe boeat perkara begitoe, jang haroes di kata ada satoe perkara ketjil, kendatipoen jang bakal mengorbanken djiwa, tiada oeroeng hamba nanti kerdjaken."

„Begimana kau nanti berboeat bila soeda bertemoe pada itoe kepala prang?" menanja Pak
An Ong dengen sanget girang.

„Hamba nanti minta dengen sanget soepaja Kou Goanswe soeka lepasken kanda Sioe San
dari tawanan," saoet jang di tanja, tapi di sini hamba maoe menegesin djoega, seandenja bener itoe kepala prang ada hamba poenja toendangan, apatah Hoe Ong mengidjinken atawa tiada hamba ikoet poelang padanja?"

